
কুমৰ-হৰণ





শোণিত পুৰত বলি নৃপতিৰ শাল।

বামন স্বৰূপে হৰি পঠাইলা পাতাল॥

তান বীৰ্য্যে এক শত পুত্ৰ ভৈলা জাত।

সবাহাতে শ্ৰেষ্ঠ বাণ নামত প্ৰখ্যাত॥

বাপৰ ৰাজ্যত বলৱন্ত মহাৰাজা।

পুত্ৰৱতে স্বধৰ্ম্মে পালন্ত সবে প্ৰজা॥

তপে জপে বলে বীৰ্য্যে বাণ মহাশয়।

সমুখ সমৰে ত্ৰিদশকো নগণয়॥

সহস্ৰেক বাহু তাৰ কৰে জাতিষ্কাৰ।

হাজাৰেক অস্ত্ৰ বীৰ ধৰে একেবাৰ॥

সহস্ৰ কিৰণ ৰবি সম দেখি যাক।

কোন বীৰ আছয় সমুখ হুইবে তাক॥

তপে জপে ধ্যানে আৰাধয় মহাদেৱ।

শঙ্কৰত পৰে তান আন নাহি কেৱ॥

হৰগৌৰী পূজন কৰ্ম্ম নিতে নিতে।

শিৱত ভকতি আতি কৰে একচিত্তে॥

তাৰ নৃত্য গীতে তুষ্ট ভৈলা গৌৰীহৰ।

আগতে বেকত হুয়া বুলিলা উত্তৰ॥

তুষ্ট ভৈলো ভকতিত লৈয়ো ইষ্ট বৰ।

হেন শুনি বলি সুতে দিলন্ত উত্তৰ॥

